
ABSTRAK 

 

Dewasa ini, isu lambakan bunting haram dilihat semakin menjadi-jadi 

di sekitar Kuala Lumpur. Isu ini telah sekian lama bertapak dan bagaikan 

tiada kesudahannya. Kini, panorama yang semakin tenat dengan dinding 

yang ditampal dan dicat dengan pelbagai iklan semakin berleluasa sehingga 

mencacatkan pemandangan bandaraya Kuala Lumpur yang indah. Iklan-iklan 

haram ini rakus menjarah hampir kesemua dinding bangunan, tiang lampu 

jalan, tiang telefon, lampu isyarat dan pondok telefon awam  di sekitar 

bandaraya ini. Lebih memburukkan keadaan, terdapat juga iklan yang 

menggunakan cat semburan sehingga sukar untuk dibersihkan. 

 

 Walaupun pelbagai tindakan telah dilakukan oleh pihak Dewan 

Bandaraya Kuala Lumpur (DBKL) bagi membasmi kegiatan iklan haram ini, 

namun kegiatan ini masih berleluasa bagaikan cendawan yang tumbuh 

selepas hujan apabila semakin banyak iklan-iklan haram yang terpampang di 

sekitar bandaraya ini. Bagi mengatasi masalah ini, DBKL telah mengambil 

pelbagai tindakan seperti menubuhkan sebuah skuad khas bagi memantau 

dan menjalankan operasi bagi menurunkan bunting haram hampir setiap hari, 

menjalankan pelbagai kempen bersama masyarakat setempat dan Badan 

Bukan Kerajaan (NGO), tetapi masalah ini masih berlanjutan. Justeru itu, 

ianya mengundang persepsi negatif daripada masyarakat yang beranggapan 

bahawa DBKL tidak serius dan tegas dalam menangani gejala yang semakin 

menular ini. 

 

Memandangkan tiada kajian seumpamanya yang pernah dijalankan 

sebelum ini, hasil daripada kajian ini diharap akan dapat membantu pihak 

DBKL, sebagai PBT yang bertanggungjawab di kawasan Kuala Lumpur, 

menangani senario yang semakin membimbangkan ini. Dengan 

mengenalpasti faktor-faktor utama yang menyumbang kepada pemasangan 

bunting secara haram, langkah-langkah penambahbaikan akan dapat 

dicadangkan dan seterusnya dapat dijadikan panduan oleh pihak DBKL 

dalam menangani isu pemasangan bunting secara haram ini. 

